
  PRAKATA


  
    

  


  
    Syukur ke hadrat Ilahi kerana dengan limpah dan kurnia-Nya buku ini dapat disiapkan dan diterbitkan untuk pembaca khususnya golongan pendidik yang dikasihi. Terbitnya buku ini adalah atas rasa ingin berkongsi ilmu dan membantu golongan pendidik berhadapan dengan pelajar-pelajar abad 21. Kandungan buku ini juga dapat memperbaiki cara memudahcara strategi pembelajaran melalui kaedah-kedah khusus dengan menggunakan teknik pembelajaran yang lebih menarik dan berkesan.
  


  
    

  


  
    Beberapa maklumat penting dikongsikan kepada golongan pendidik iaitu maklumat berkaitan strategi pembelajaran yang sesuai di dalam dan di luar kelas termasuk strategi pembelajaran berpusatkan pelajar dan berpusatkan bahan. Strategi ini digarap agar sesuai dengan kaedah pembelajaran termasuk kaedah koperatif, tunjuk cara, dan penyelesaian masalah. Manakala teknik pembelajaran yang dikongsikan adalah mengkhusus kepada bagaimana membantu pelajar agar boleh mengingat maklumat dan fakta dengan cepat. Strategi, kaedah dan teknik ini pula digarapkan lagi agar sesuai dengan pembelajaran secara individu, berkumpulan, dan berbantu teknologi. Harapan penulis agar buku ini dapat memberi menafaat kepada golongan pendidik dan umumnya kepada masyarakat.
  


  
    

  


  PENDAHULUAN


  
    

  


  
    
      Individu yang cemerlang pada peringkat sekolah tidak semestinya mampu mengekalkan kecemerlangan akademik mereka apabila berjaya menjejakkan kaki ke universiti. Perlu diambil kira beberapa faktor lain dalam mempengaruhi kecemerlangan berkenaan selain kemampuan kognitif yang dimiliki. Sebagai contoh, perkembangan psikologi individu ketika zaman kanak-kanak jauh berbeza berbanding ketika memasuki alam remaja. Perbezaan ini akan mempengaruhi motivasi dan tekad untuk menelaah pelajaran, ini disebabkan pemikiran ketika zaman kanak-kanak lebih fokus kepada bermain sambil belajar ketika di bangku sekolah, berbeza ketika memasuki alam remaja yang penuh dengan cabaran, sedikit sebanyak mengganggu fokus kepada pembelajaran.
    


    
      

    


    
      Cabaran hidup ketika peringkat remaja di universiti pula tentunya berbeza dan perlu ditangani dengan bijak. Cabaran ini termasuklah cabaran daripada aspek luaran seperti perhubungan sosial. Individu-individu sudah mula pandai mencari-cari cinta atau mungkin diganggu oleh individu lain yang mencari cinta. Mungkin juga ada yang mengalami masalah rindu kepada keluarga kerana tidak pernah berpisah dan berjauhan. Urusan kewangan juga tidak terkecuali termasuk hal-hal pengurusan diri sendiri yang sebelum ini di bawah kawalan ibu bapa. Tidak terlepas juga bagi individu yang gemarkan hiburan dan komunikasi seperti permainan video melalui perkakasan terkini, media sosial dan sebagainya. Segalanya akan berubah apabila mula hidup sendiri, hal ini akan menentukan sama ada menelaah pelajaran atau tidak, terletak kepada keputusan sendiri.
    


    


    
      Cabaran-cabaran seperti ini harus ditangani dengan segera sejajar dengan tempoh semester pembelajaran yang singkat di universiti. Lambat mengadaptasi diri dikhuatiri akan memberi kesan yang buruk terhadap pencapaian akademik. Cara belajar di peringkat sekolah mungkin tidak lagi berkesan setelah memasuki semester pertama di Institusi Pengajian Tinggi (IPT). Oleh yang demikian, buku ini ditulis bagi membantu para pendidik supaya dapat memudahcara pembelajaran pelajar untuk menguasai pembelajaran mereka. Kecemerlangan akademik mereka tidak semestinya bergantung kepada kebolehan kognitif semata-mata, malah juga bergantung kepada strategi pembelajaran dengan teknik yang inovatif, serta yang lebih utama adalah sifat rajin untuk berusaha.
    


    KONSEP PEMBELAJARAN DI SEKOLAH


    
      Dalam buku ini, pembelajaran di sekolah merujuk kepada pembelajaran dari hari pertama menjejakkan kaki ke tahun satu sekolah rendah sehingga melangkah keluar dari tingkatan lima di sekolah menengah. Sesetengah pelajar meninggalkan sekolah menengah setelah selesai tingkatan enam atas atau prauniversiti. Dalam konteks inilah pembelajaran di sekolah akan diperjelaskan.

    


    
      

    


    
      Menurut Piaget pakar psikologi kuno, murid-murid di sekolah rendah yang berumur dalam lingkungan tujuh hingga 12 tahun merupakan individu yang sedang mengalami perkembangan kognitif yang pesat (Piaget & Inhelder, 1977). Mereka ini tergolong dalam golongan aktif mempelajari ilmu-ilmu baru. Jika diperhatikan di sekolah, guru memainkan peranan utama dalam kelas bagi membantu murid-murid mempelajari ilmu-ilmu baru seperti membaca, menulis dan menaakul. Tanpa guru, murid-murid tidak akan dapat memandu arah pembelajaran mereka sendiri.
    


    
      

    


    
      Konteks perbincangan dalam ruangan ini ialah membicarakan tahap kebergantungan murid-murid terhadap guru di dalam kelas. Murid-murid pada tahap umur sebegini masih lagi tidak mampu untuk bergerak sendiri mencari ilmu atau “dependency” (kebergantungan). Sebagai contohnya, pembelajaran murid-murid sekolah rendah adalah bergantung sepenuhnya kepada guru sebagai sumber pemberi maklumat. Jika pembelajaran dibiarkan tanpa bantuan, pembelajaran masih lagi boleh berlaku, akan tetapi dalam kapasiti yang minimum selain mungkin tidak memperolehi ilmu yang sepatutnya (silap pemahaman).
    


    
      

    


    
      Kurikulum Standard Sekolah Rendah (KSSR) diperkenalkan pada tahun 2011 dan Kurikulum Standard Sekolah Menengah (KSSM) diperkenalkan pada tahun 2017 menggantikan kurikulum lama (KPM, 2017). Kedua-dua kurikulum ini menekankan pembangunan pelajar agar lebih berdaya saing dan berketerampilan melalui kandungan dan pendekatan yang seiring dengan kehendak semasa. Kurikulum standard ini digarap untuk mengimbangi antara aspek akademik dan JERI (jasmani, emosi, rohani dan intelek) agar selaras dengan Falsafah Pendidikan Kebangsaan. Perkembangan ini telah memberi harapan baru kepada generasi akan datang dalam pencarian ilmu yang bermanfaat untuk kesejahteraan.
    

  


  
    KONSEP PEMBELAJARAN DI INSTITUSI PENGAJIAN TINGGI (IPT)


    
      Dalam buku ini, pembelajaran di IPT merujuk kepada pembelajaran dari hari pertama menjejakkan kaki di universiti, iaitu bermula dari hari pertama pendaftaran sehingga “tamat pengajian”. Proses pembelajaran sepanjang mereka berada di IPT amat perlu dititikberatkan. Ini kerana, ragam nasib bagi pelajar di IPT yang diistilahkan sebagai “tamat pengajian” adalah pelbagai. Sebagai contohnya, sesetengah pelajar tamat pengajian dan berjaya menjejakkan kaki ke alam pekerjaan. Sesetengah pula gagal atau mungkin lambat memasuki alam pekerjaan, atau tidak sama sekali berjaya mendapatkan pekerjaan. Ada juga yang terus menyambung pengajian. Namun yang paling menyedihkan ialah ada antara pelajar yang gagal meneruskan pengajian sebelum pengajian tamat di IPT.
    


    
      

    


    
      Banyak faktor yang boleh dikaitkan dengan kegagalan menamatkan pengajian dengan jaya di IPT. Antara faktor tersebut adalah faktor individu yang juga merangkumi masalah diri sendiri atau keluarga yang boleh mengakibatkan kegagalan menamatkan pengajian dengan jaya. Kegagalan ini juga mungkin disebabkan oleh faktor kewangan, faktor minat, dan juga faktor pencapaian akademik yang rendah (KG - Kedudukan Gagal). Faktor pencapaian akademik yang rendah kebiasaannya boleh dikaitkan dengan teknik belajar yang kurang berkesan, serta teknik “survival” di IPT yang ramai pelajar-pelajar tidak mengetahuinya. Adalah menjadi lumrah kehidupan di IPT yang menuntut pelajar berdikari, justeru hanya sesetengah golongan pelajar sahaja yang berjaya berhadapan dengan faktor-faktor penyebab kegagalan ini dan seterusnya mencapai kejayaan.
    


    
      

    


    
      Namun demikian, sungguhpun tanggungjawab untuk menamatkan pengajian adalah terletak di tangan pelajar, permasalahan ini akan dapat dikurangkan sekiranya pihak tertentu khususnya tenaga pengajar di IPT dapat memudahcara pembelajaran dengan sebaik mungkin. Oleh yang demikian, buku ini sedikit sebanyak akan dapat membantu para pendidik untuk mula mengamalkan teknik memudahcara pembelajaran pelajar sesuai dengan suasana pembelajaran di IPT. Selebihnya, adalah atas usaha sendiri dan diiringi dengan doa.
    


    
      KONSEP ILMU PENGETAHUAN


      
        Pengetahuan merujuk kepada informasi atau maklumat yang disedari oleh seseorang pelajar. Menurut Sugrue (1995), pengetahuan terbahagi kepada tiga komponen iaitu konsep, prinsip dan prosedur. Konsep merupakan kebolehan individu mengetahui sesuatu subjek, simbol, idea yang mempunyai ciri-ciri yang sama seperti voltan, arus dan rintangan. Manakala prinsip adalah merujuk kepada hubungan antara konsep tersebut, contohnya hubungan antara arus dan rintangan, iaitu semakin tinggi nilai rintangan semakin rendah nilai arus. Bagi prosedur pula, merujuk kepada keadaan dan prosedur terhadap aplikasi sesuatu konsep dan prinsip. Sebagai contoh, hubungan antara voltan, arus dan rintangan dapat dijelaskan menggunakan Hukum Ohm. Berdasarkan takrifan ilmu pengetahuan ini, konsep perlu diketahui oleh pelajar dengan cara mengingat. Setelah mengingat konsep, prinsip dan prosedur akan mudah difahami.
      


      PENGGUNAAN ISTILAH FASILITATOR


      
        Buku ini akan menggunapakai istilah fasilitator selari dengan matlamat peranan guru atau pensyarah sebagai pemudahcara pembelajaran dalam abad 21. Penggunaan istilah ini adalah bagi mengelakkan kekeliruan sepanjang penyampaian kandungan dalam buku ini. Kekeliruan mungkin kepada guru atau pensyarah, walhal buku ini menumpukan kepada strategi, kaedah dan teknik memudahcara pembelajaran sama ada di sekolah mahupun di IPT.
      


      
        

      


      
        Jika di sekolah, pelaksanaan KSSR dan KSSM, serta Pentaksiran Berasaskan Sekolah (PBS) turut menekankan aspek pembelajaran berpusatkan pelajar. Dalam konteks ini, peranan guru dalam pengajaran dan pembelajaran telah berubah daripada mengajar kepada memudah cara. Manakala di IPT, semestinya amalan pengajaran dan pembelajaran kebanyakannya mengikuti kehendak semasa iaitu lebih kepada berpusatkan pelajar. Justeru, penggunaan istilah fasilitator adalah merangkumi kedua-dua golongan pendidik tersebut.

    PEMBELAJARAN ABAD 21


    
      

    

  


  
    
      Abad 21 sememangnya mencabar kebolehan seorang pendidik sama ada yang bergelar guru atau pensyarah untuk melaksanakan tugas mengajar dengan berkesan. Pelajar-pelajar pada abad 21 dijangka lebih celik teknologi, lebih pantas pemikirannya, berasaskan visual dan dinamik kerana memiliki kecerdasan pelbagai yang berbeza dengan pelajar-pelajar terdahulu. Merujuk kepada Teori Kecerdasan Pelbagai oleh Gadner (2006) ataupun Teori Ekologi oleh Bronfenbrenner (1979), penyataan ini ada kebenarannya. Ini menyukarkan tugas guru sekiranya guru masih lagi mengamalkan kaedah tradisional untuk mengekalkan tumpuan pelajar agar terus belajar dalam kelas tradisional. Oleh itu, adalah perlu guru memperkayakan teknik mengajar dan memudahcara pembelajaran pelajar dengan mengadaptasi kaedah-kaedah dan strategi pembelajaran abad 21 selaras dengan keperluan pelajar tersebut.
    


    
      

    

  


  
    
      Menurut laman web www.teachthought.com, antara ciri-ciri pembelajaran abad 21 ialah pembelajaran berlaku dalam bentuk berpusatkan pelajar dan bercirikan teknologi. Hal ini dilihat selari dengan cara ibu bapa membesarkan anak mereka; lebih ramai ibu bapa mendedahkan anak kecil mereka dengan permainan dan tablet, termasuk komputer riba dan aplikasi android, sungguhpun tidak mengetahui secara mendalam kesan positif atau negatif daripadanya. Kajian terdahulu membuktikan bahawa penggunaan tablet membantu pengembangan kemahiran literasi maklumat pelajar sejak dari kecil lagi (Newmann, 2014). Sungguhpun demikian, kajian masih lagi di peringkat awal, lebih banyak lagi persoalan-persoalan perlu ditemukan jawapan termasuk seawal mana umur kanak-kanak ini boleh diberikan tablet? selama manakah tempoh masa yang baik untuk setiap sesi? dan apakah bentuk kawalan yang perlu diberikan oleh ibubapa terhadap penggunaan peralatan tersebut?
    


    
      

    


    
      Generasi kanak-kanak yang didedahkan dengan peralatan canggih sedemikian bakal berkembang dengan memiliki ciri-ciri yang berbeza dengan pelajar terdahulu. Mereka akan mempunyai kemampuan berkomunikasi (melalui teknologi) dan capaian maklumat yang lebih baik sebagai seorang pelajar abad 21 (Garrison, 2011). Tambahan lagi, pelajar masa hadapan ini akan tentunya berbeza aspek kecerdasan pelbagai yang mereka miliki berbanding pelajar-pelajar terdahulu. Ini kerana, menurut Gadner (2006), kecerdasan individu berkembang sekiranya set kecerdasan tersebut mendapat rangsangan dalam tempoh tertentu, lebih-lebih lagi sejak awal perkembangan kanak-kanak. Perkembangan kanak-kanak dipengaruhi oleh sistem ekologi persekitarannya (Bronfenbrenner, 1979), termasuklah cara hidup orang terdekat yang tidak lepas dengan interaksi teknologi. Tambahan lagi, pelajar-pelajar ini akan mempersoalkan tujuan pembelajaran diberikan, memerlukan fleksibiliti dalam pendekatan pembelajaran, menuntut penglibatan pengalaman pembelajaran dan mengamalkan konsep pembelajaran kendiri (Kirkwood & Price, 2006).

    


    
      

    


    
      
        Mendalami konsep pembelajaran kendiri atau lebih diketahui sebagai pembelajaran arah kendiri (self-directed learning); konsep ini merupakan konsep lama yang dilihat menepati kehendak abad 21. Menurut Guglielmino (2014), pembelajaran arah kendiri merupakan proses pembelajaran yang didorong oleh penerimaan terhadap kebertanggungjawaban terhadap pembelajaran. Atas dorongan ini, pelajar abad 21 akan menggunakan pelbagai sumber, menentukan keperluan pembelajaran, menetapkan matlamat dan menilai pembelajaran mereka sendiri. Menurut Heick (2013), pembelajaran arah kendiri dengan bimbingan pemudahcara pembelajaran akan dapat membantu pelajar menjana idea asli daripada kepelbagaian sumber, berkomunikasi dengan pelbagai pihak, dan memahami tujuan pembelajaran tersebut yang dilihat selaras dengan keperluan diri mereka.
      


      
        

      


      
        Justeru, setiap teknik yang guru amalkan perlu ada justifikasi khusus, sekali gus mengenepikan peranan kaedah pengajaran dan pembelajaran tradisional yang tidak dapat menepati kehendak pembelajaran pelajar abad 21. Oleh yang demikian, meningkatkan tumpuan pelajar semasa sesi pengajaran dan pembelajaran atau pembelajaran dan pemudahcara dilihat sebagai satu cabaran yang sangat sukar untuk disempurnakan. Guru-guru di sekolah mahupun pensyarah di universiti haruslah menyediakan diri dengan kebolehan untuk mengendali kelas dan memudahcara pembelajaran menggunakan strategi terkini (iaitu pembelajaran berpusatkan pelajar) dengan teknik-teknik kreatif bagi memastikan keberkesanan pembelajaran pelajar. Menurut Mok Soon Sang (2010), strategi berpusatkan pelajar dapat meningkatkan komunikasi/interaksi dan sekali gus meningkatkan keberkesanan pembelajaran dan pemudahcara antara guru (pemudah cara) dan pelajar.
      


      PEMUDAHCARA PEMBELAJARAN ABAD 21



      
        
          Terdapat pelbagai perkataan yang merujuk kepada tugas sebagai seorang pemudahcara pembelajaran seperti rakan pelajar, pembimbing, jurulatih (Lahtinen, 2005) dan pengajar, namun penggunaan istilah fasilitator dilihat lebih dekat bagi menjelaskan peranan yang digalas oleh individu ini. Yang pastinya, matlamat utama bagi tugas sebagai fasilitator adalah sebagai pemudahcara untuk memastikan pembelajaran berlaku (Bremen, 2008). Guru di sekolah atau pensyarah di institusi pengajian tinggi seharusnya menukar dan memainkan peranan mereka sebagai seorang fasilitator selaras dengan konsep pembelajaran berpusatkan pelajar serta menepati prinsip-prinsip pembelajaran abad 21.
        


        
          

        


        
          Berdasarkan rujukan ilmiah, terdapat beberapa kemahiran yang perlu ada bagi seorang guru atau pensyarah untuk bertindak sebagai seorang fasilitator berkesan. Menurut Wee (2004), fasilitator bagi pembelajaran berpusatkan pelajar seharusnya menguasai dua set kemahiran. Kemahiran yang pertama ialah kemahiran berkaitan proses dan prosedur pembelajaran, termasuk kemahiran berhadapan dengan dinamika kumpulan. Kemahiran kedua ialah kemahiran untuk menstimulasi kognitif pelajar seperti kemahiran menyoal, kemahiran memprovokasi, dan kemahiran menyelidik atau “probing”. Kedua-dua set kemahiran ini dilihat dapat menyokong perkembangan pengetahuan pelajar dalam pembelajaran berpusatkan pelajar.
        


        
          

        


        
          Selain itu, fasilitator juga perlu menguasai teknik pembelajaran dan juga kandungan sesuatu topik pembelajaran atau pengetahuan bidang (Hmelo-Silver, 2004). Penguasaan terhadap teknik pembelajaran adalah penting bagi membolehkan seorang fasilitator meletakkan dirinya dalam kedudukan yang benar-benar memahami keperluan seseorang pelajar dalam mendalami sesuatu kandungan pembelajaran. Pengetahuan bidang pula perlu ada bagi memastikan kandungan yang disampaikan adalah betul dan tepat. Tambahan lagi, fasilitator juga seharusnya mempunyai kemahiran teknologi sebagai tambah nilai dan bagi mempelbagaikan teknik penyampaian.
        

      


      
        

      


      
        Kemahiran teknologi dapat membantu dalam penyampaian pedagogi dengan lebih baik pada abad 21. Menurut American Association of College of Teacher Education & Partnership for 21st Century Skills (2010), teknologi maklumat, media dan kemahiran teknologi dapat membantu menarik tumpuan pelajar ketika sesi pengajaran dan pembelajaran. Hal ini melibatkan kemahiran literasi (akses dan menilai maklumat secara kritikal dan mengurus penyebaran maklumat daripada sumber yang luas), literasi media (kenapa dan bagaimana media dibangunkan), dan literasi teknologi maklumat dan komunikasi (ICT) (penggunaan teknologi sebagai perkakasan, mengurus, menilai dan menyalurkan maklumat). Kemahiran ini sangat penting kepada pemudahcara bagi membolehkan mereka menstimulasi kemahiran abad 21 iaitu kemahiran berfikir secara kritis dan penyelesaian masalah, kolaboratif, kreatif dan inovatif (American Association of College of Teacher Education & Partnership for 21st Century Skills, 2010).
      


      
        

      


      
        
          Berdasarkan Cheryl (2002), terdapat lapan literasi era-digital yang diperlukan pada abad 21, iaitu literasi asas, literasi saintifik, literasi teknologi, literasi ekonomi, literasi visual, literasi maklumat, literasi pelbagai budaya dan kesedaran global. Fasilitator seharusnya mempunyai semua literasi ini dan mampu menerapkan dalam bentuk pedagogi pengajaran dan pembelajaran berbantu teknologi pendidikan berasaskan ICT. Manakala pelajar pula perlu dibantu untuk menguasai literasi ini agar setanding dengan warga negara maju dan menepati kehendak industri. Keperluan literasi ini dilihat selaras dengan keperluan persediaan fasilitator sebagai pemudahcara pengajaran seperti yang disenaraikan oleh Berry (2012), antaranya ialah kejayaan dalam menyesuaikan teknologi dan kandungan serta pedagogi dengan penggunaan teknologi dalam mencapai matlamat pembelajaran.
        


        
          

        


        
          Merujuk kepada model pembelajaran abad 21 pula dari Heick (2012), terdapat sembilan elemen utama perlu dipertimbangkan dalam kerangka pembelajaran abad 21, antaranya ialah penggalak pembelajaran, ketelusan, pementoran dan komuniti, penukaran peranan dan memperluaskan literasi. Elemen penggalak pembelajaran menyentuh perkara berkaitan pembelajaran di mana pelajar abad 21 belajar secara berasaskan projek, berasaskan permainan dan berasaskan simulasi dengan berteraskan akademik. Elemen penukaran peranan pula menitikberatkan peranan pelajar sebagai pembina pengetahuan berbanding penerima pengetahuan, peranan guru sebagai pakar penilaian dan sumber dan menjadikan kelas sebagai kumpulan pemikir.
        


        
          

        


        
          Fasilitator juga bertanggungjawab bagi menggalakkan pembelajaran koperatif antara kumpulan dan kolaboratif dengan individu di luar kelas. Menurut Arts et al., (2009), pembelajaran kolaboratif dan koperatif akan dapat meningkatkan kemahiran komunikasi pelajar. Tambahan lagi, pembelajaran kolaboratif akan membantu pelajar untuk lebih menguasai kandungan pembelajaran. Pelajar akan dapat mengetahui aplikasi sebenar teori yang dipelajari apabila berhubung dengan dunia luar seperti pengamal bidang, pakar industri dan individu yang ada kaitan dengan kerjaya masa hadapan pelajar.
        


        
          

        


        
          Semasa memudahcara pembelajaran berpusatkan pelajar, fasilitator bertanggungjawab untuk mewujudkan suasana dan iklim perbincangan kumpulan yang kondusif. Tugas utama adalah untuk menggalakkan penglibatan pelajar dalam perbincangan kumpulan tersebut seperti menggalakkan pelajar memberikan idea, mengulas, menyoal, mengkritik, menerima dan menolak pandangan rakan sekumpulan (Wee, 2004; Arts et al., 2009). Fasilitator juga perlu memantau penglibatan setiap individu serta halatuju pembelajaran keseluruhan bagi memastikan matlamat pembelajaran tercapai. Setelah tamat sesi perbincangan kelas, fasilitator hendaklah menggalakkan pelajar membuat perbincangan bebas (independent group discussion) dan berkongsikan sumber-sumber maklumat lanjut berkaitan topik yang sedang dipelajari.
        

      


      
        

      


      
        
          Fasilitator juga bertanggungjawab untuk memberikan maklum balas terhadap hasil tugasan kumpulan pelajar untuk penambahbaikan. Pada kebiasaannya, maklum balas akan diberikan oleh fasilitator melalui penilaian formatif semasa pelajar membentangkan hasil tugasan mereka (Kolmos & Holgaard, 2007). Maklum balas tersebut boleh diberikan dalam bentuk lisan atau bertulis. Tips-tips dalam memberikan maklum balas yang berkesan adalah diperincikan seperti berikut (Gibbs & Simpson, 2004):
        

      


      
        
          
            	Memperincikan apakah bahagian yang pelajar ingin dengar sebagai maklum balas dalam tugasan yang diberikan.


            	Memberikan maklum balas dan bukan markah semata-mata.


            	Memberikan tugasan yang melibatkan penilaian kendiri.


            	Memberikan dua peringkat tugasan, yang pertama untuk mendapat maklum balas, manakala yang kedua diberikan markah.

          

        

      


      
        
          Mempertimbangkan peranan fasilitator sebagai pemudah cara serta sumbangan model pembelajaran abad 21, wajarlah seorang fasilitator memperkasakan peranannya dalam meningkatkan kemahiran khusus bagi memudahcara pembelajaran dengan lebih berkesan.
        


        KONSEP TEKNIK PEMUDAHCARA



        
          
            Menurut Mok Soon Sang (2010), dalam konteks pendidikan, teknik mengajar adalah merujuk kepada kemahiran atau kecekapan seseorang individu iaitu guru dalam melaksanakan pengajaran ke arah pencapaian objektif pelajaran. Tujuan bagi mempelbagaikan teknik pengajaran adalah untuk menarik minat dan mengekalkan perhatian pelajar terhadap isi pelajaran. Seiring dengan keperluan pembelajaran abad 21, peranan guru sebagai pengajar telah ditukar kepada pemudahcara. Asasnya sama sahaja iaitu masih mengekalkan teknik yang pelbagai, namun peranan dan kendalian pengajaran (autonomi) lebih diberikan kepada pelajar.
          


          
            

          


          
            Tambahan lagi, teknik memudahcara adalah disusun mengikut aras kognitif pelajar serta kemampuan bersesuaian dengan peringkat umur (Mook Soon Sang, 2010). Mook Soon Sang (2010) mengelaskan teknik mengajar contohnya, teknik latih tubi dan hafalan adalah untuk aras pengetahuan, teknik syarahan untuk aras kefahaman, teknik demonstrasi untuk aras aplikasi, teknik penyoalan untuk aras analisis, teknik perbincangan untuk aras sintesis dan teknik sumbangsaran untuk aras penilaian. Berdasarkan saranan ini, teknik memudahcara dalam buku ini digarap untuk membantu fasilitator untuk berfungsi dengan lebih berkesan semasa proses pengajaran dan pembelajaran berlaku.
          

        


        
          

        

      

    


    
      

    


    
      

    


    
      

    


    
      

    

  


  Bab 2


  PEMBELAJARAN BERPUSATKAN PELAJAR



  
    

  


  
    
      Pelbagai frasa telah dikemukakan untuk menggambarkan anjakan paradigma tentang tujuan dalam pendidikan di peringkat pengajian tinggi mahupun peringkat sekolah. Transformasi pendidikan adalah melibatkan perubahan pengajaran yang bertujuan untuk menghasilkan pembelajaran melalui penemuan dan pembinaan pengetahuan serta pengalaman (Froyd & Simpson, 2010). Huba dan Freed (2000) menjelaskan bahawa fokus pendidikan perlu menekankan daripada pengajaran kepada pembelajaran. Salah satu cara untuk beralih kepada pembelajaran berbanding pengajaran adalah dengan melaksanakan Pembelajaran Berpusatkan Pelajar (PBP).
    


    
      

    


    


    
      Menurut Collins dan O’ Brien (2003), PBP merupakan pendekatan pengajaran yang melibatkan pengaruh pelajar terhadap kandungan, aktiviti, bahan dan kadar pembelajaran. Ia merupakan strategi pembelajaran yang memerlukan pelajar menjadi pemain utama dalam sesuatu sesi pembelajaran. Pelajar melibatkan diri secara aktif manakala guru atau pensyarah bertindak sebagai fasilitator bagi membolehkan pelajar untuk meneroka dan menyelesaikan masalah pembelajaran (Kolmos et al., 2007). Hal ini akan memberikan peluang kepada pelajar untuk belajar secara individu, kumpulan dan kelas, melibatkan pelajar dalam membentuk proses pembelajaran. Antara kaedah yang boleh digunakan adalah pembelajaran koperatif, projek pelajar, kerja kursus, sesi penyiasatan dalam makmal, pembentangan pelajar, kajian kes dan pembelajaran melalui penyelesaian masalah.
    


    
      

    


    
      Melalui PBP, pelajar akan lebih bertanggungjawab dan bersungguh dalam menguasai pelajaran mereka. Pelajar mempunyai peranan yang penting dalam merancang pembelajaran, membuat kajian mendalam, menilai hasil kerja serta berinteraksi dengan guru atau pensyarah. Justeru pembelajaran ini dapat membentuk peribadi pelajar yang bermotivasi tinggi, sentiasa mempunyai naluri ingin tahu yang tinggi, berupaya mengurus masa dengan bijak dan mahir dalam mencari maklumat (Abdullah et al., 2011).
    

  


  
    

  


  
    
      Jika PBP dilaksanakan dengan betul, corak pendidikan akan menjurus kepada proses pembelajaran sepanjang hayat. Pelajar juga dapat menyelesaikan masalah tanpa bergantung kepada guru atau pensyarah (Ibrahim, 2004). Terdapat beberapa ciri-ciri utama dalam PBP. Menurut O’Neill, Moore dan McMullin (2005), ciri-ciri PBP adalah pelajar dan guru/pensyarah bersama-sama memainkan peranan dalam proses pengajaran dan pembelajaran, objektif pembelajaran menjadi keutamaan, komunikasi berbentuk dua hala dan kebiasaannya dijalankan secara berkumpulan. Pelajar bertanggungjawab menentukan sepenuhnya hala tuju proses pembelajaran. Perjalanan atau kelajuan pembelajaran adalah terletak di tangan pelajar berdasarkan kemampuan masing-masing.
    


    
      

    


    
      Pada asasnya, terdapat beberapa kaedah pembelajaran berpusatkan pelajar seperti yang dibincangkan di bawah (Mook Soon Sang, 2010):
    


    
      

    


    
      
        a) Kaedah Koperatif
      


      
        b) Kaedah Berkumpulan
      


      
        c) Kaedah Perbincangan
      


      
        d) Kaedah Penyelesaian Masalah
      


      
        e) Kaedah Simulasi
      


      
        f) Kaedah Projek
      


      
        g) Kaedah Lawatan
      

    


    
      (a) Kaedah Koperatif


      
        Kaedah koperatif merupakan pembelajaran yang melibatkan pelajar bekerjasama dalam kumpulan kecil untuk belajar dan bertanggungjawab ke atas hasil pembelajaran setiap ahli kumpulannya. Sekumpulan pelajar diketuai oleh seorang ketua dan bekerjasama sesama ahli untuk menyelesaikan masalah yang diberi oleh fasilitator. Dalam pembelajaran koperatif juga, pelajar dan fasilitator bertanggungjawab berkongsi idea. Fasilitator akan memberikan ganjaran bagi kumpulan yang menunjukkan prestasi yang baik. Kaedah koperatif ini kebiasaannya berlaku dalam satu tempoh tertentu di bawah bimbingan fasilitator.
      

    


    
      

    


    
      
        (b) Kaedah Berkumpulan
      


      
        

      


      
        Kaedah pembelajaran secara kumpulan berteraskan prinsip-prinsip psikologi kemasyarakatan. Beberapa individu membentuk kumpulan yang boleh terdiri daripada tiga, empat atau lebih individu untuk berinteraksi bersama dan mempunyai lebih autonomi dalam membuat keputusan. Penglibatan pelajar secara aktif dalam kumpulan adalah lebih diutamakan. Bagi memastikan kerja berkumpulan lebih berkesan, setiap individu diberi tanggungjawab masing-masing dan ketua memainkan peranan untuk memupuk semangat bekerjasama dalam kumpulan. Kaedah berkumpulan kebiasaannya digunakan dalam tempoh singkat sahaja sehingga selesai tugasan. Manakala, bimbingan fasilitator adalah pada tahap minimum, malah fasilitator mungkin menyertai kumpulan sebagai ahli.
      

    


    
      

    


    
      
        (c) Kaedah Perbincangan
      


      
        

      


      
        Kaedah perbincangan merupakan satu bentuk aktiviti berkumpulan yang khusus yang membolehkan pelajar berinteraksi sesama mereka seterusnya membincangkan sesuatu isu atau masalah. Dalam kaedah ini, pelajar berpeluang mengemukakan isu-isu, pendapat mengenai sesuatu topik. Manakala fasilitator akan bersama pelajar membuat rumusan pada akhir sesi perbincangan. Kemudian, pelajar akan memberi maklum balas tentang topik atau masalah berkaitan dengan perbincangan yang dilaksanakan.
      


      
        

      


      
        Kaedah perbincangan dapat dilaksanakan dalam semua mata pelajaran dan sebarang situasi kelas. Ini bertujuan untuk menggalakkan pelajar untuk mengembangkan kemahiran termasuk kemahiran mengemukakan pendapat, kemahiran menyoal dan kemahiran menyelesaikan masalah. Terdapat dua jenis bentuk perbincangan iaitu perbincangan yang dijalankan melibatkan keseluruhan kelas dan perbincangan antara kumpulan-kumpulan kecil. Bagi perbincangan keseluruhan kelas, perbincangan lazimnya diarahkan dan diselia penuh oleh fasilitator (kawalan fasilitator). Manakala perbincangan kumpulan-kumpulan kecil pula, sesi perbincangan lazimnya diketuai oleh pelajar di dalam kelas tersebut (kawalan pelajar).
      

    


    
      

    


    
      
        (d) Kaedah Penyelesaian Masalah
      


      
        

      


      
        Kaedah penyelesaian masalah merupakan proses mental yang memerlukan seseorang itu berfikir secara kreatif dan kritis dalam mencari idea-idea alternatif untuk menyelesaikan masalah yang dihadapi. Kaedah ini menggunakan daya pemikiran bagi mengendalikan sesuatu situasi yang sukar dan melibatkan perkara yang kompleks. Oleh yang demikian, proses penyelesaian masalah ini akan mewujudkan proses pembelajaran yang berpusatkan pelajar dan menyebabkan penglibatan aktif pelajar dalam pembelajaran serta menstimulasi kognitif (Kolmos et al., 2007).
      


      
        

      


      
        Dalam kajian Ismail dan Ashaari (2010), kaedah penyelesaian masalah merupakan salah satu kaedah yang dapat melibatkan aktiviti pelajar mencari maklumat untuk menyelesaikan masalah yang diberikan kepada mereka. Di samping itu, kaedah ini memberi peluang kepada pelajar untuk merasai pengalaman dan kemahiran menyelesaikan masalah sendiri yang menyerupai masalah dunia sebenar. Kaedah ini memerlukan peruntukan masa yang cukup di bawah bimbingan fasilitator untuk mengaktifkan kognitif pelajar pada aras kognitif tinggi melibatkan aras aplikasi, analisis, sintesis dan penilaian (kemahiran berfikir aras tinggi-KBAT) (Masek & Yamin, 2012).
      

    


    
      

    


    
      
        (e) Kaedah Simulasi
      


      
        

      


      
        Kaedah simulasi adalah antara kaedah pembelajaran yang berkesan. Penggunaan kaedah simulasi membolehkan fasilitator membantu pelajar mencapai objektif pembelajaran. Kaedah simulasi mengambil satu gambaran abstrak bagi sesuatu situasi sebenar yang memerlukan pelajar berinteraksi sesama sendiri berdasarkan peranan masing-masing untuk menyelesaikan sesuatu masalah. Kaedah ini merupakan satu cara pembelajaran melalui pengalaman. Fasilitator seharusnya membantu pelajar untuk belajar daripada kesilapan dan meningkatkan prestasi diri dalam sesuatu situasi ke situasi yang seterusnya. Melalui kaedah simulasi ini, fasilitator seharusnya memberi peluang kepada pelajar untuk menentukan peranan dan sumbangan mereka dalam menyelesaikan masalah yang dihadapi.
      

    


    
      

    


    
      
        (f) Kaedah Projek
      


      
        

      


      
        Pendekatan menggunakan kaedah projek memerlukan fasilitator untuk membimbing pelajar melengkapkan projek dalam kumpulan. Pelajar diberi peluang untuk bekerjasama dalam menjayakan projek dengan membahagi-bahagikan tugas kepada ahli kumpulan. Fasilitator yang bertindak sebagai pemudahcara sebaiknya meminimumkan peranan mereka semasa proses pembelajaran berlangsung menggunakan kaedah projek. Fasilitator bertindak sebagai penyedia pengalaman yang membolehkan pelajar untuk membina kemahiran menyelesaikan masalah, berfikir secara kritis dan kreatif serta menggunakan semua kemahiran tersebut dengan cara yang betul. Rajah 1 menunjukkan kumpulan pelajar menjalani pembelajaran kaedah projek.

        Rajah 1: Pelajar menyiapkan projek yang diberikan
      


      
        

      


      
        
          Namun, fasilitator perlu memerhatikan tujuan pembelajaran agar tidak terpesong jauh daripada silibus, justeru amat perlu bagi fasilitator mengetahui laluan pembelajaran (learning path) dan memantau proses perkembangan pembelajaran tersebut. Kaedah pembelajaran berasaskan projek dapat memberi kesan positif daripada segi peningkatan minat dan penglibatan pelajar dalam aktiviti pembelajaran. Kaedah ini juga memberi peluang kepada fasilitator untuk menambah baik amalan dan proses penyampaian pengajaran dan pembelajarannya.
        


        
          

        


        
          
            (g) Kaedah Lawatan
          


          
            

          


          
            Kaedah lawatan dapat menarik minat dan perhatian pelajar. Lawatan ialah aktiviti sokongan yang membolehkan pelajar memerhati apa yang telah dipelajari dalam situasi sebenar. Pelajar dapat mengumpul maklumat secara langsung dan fasilitator boleh mengajar sesuatu yang tidak boleh dibawa masuk ke dalam kelas. Lawatan bertujuan meningkatkan pemahaman terhadap sesuatu konsep kerana pengalaman secara langsung menggalakkan penggunaan pelbagai deria yang membawa kesan kepada pembelajaran. Lawatan memberi peluang pelajar mengaitkan pengalaman di luar kelas dengan pembelajaran yang berlaku di dalam kelas.
          

        


        PENDEKATAN PEMBELAJARAN BERPUSATKAN PELAJAR (PBP)



        
          
            Kaedah-kaedah yang disebutkan ini dapat dilaksanakan menggunakan strategi pengajaran yang boleh digunakan oleh fasilitator untuk menyampaikan ilmu pengetahuan dalam bilik darjah atau memudahcara kumpulan kerja. Pada kebiasaannya, fasilitator tidak menggunakan satu kaedah sahaja, namun melibatkan pelbagai kaedah dan disokong dengan teknik-teknik khusus. Berikut merupakan kaedah yang biasa digunakan oleh pensyarah dalam PBP (Mook Son Sang, 2010; Abdullah et al., 2011):
          


          
            

          


          
            (a) Pemerhatian
          


          
            

          


          
            Pembelajaran boleh berlaku melalui pemerhatian yang dilakukan oleh pelajar. Pembelajaran melalui pemerhatian memerlukan pelajar menggunakan penglihatan dan pendengaran yang dikordinasikan dengan betul. Penglihatan dan pendengaran akan lebih baik jika disokong oleh tindakan lain seperti mencatat nota. Namun, kaedah pemerhatian memerlukan fungsi seorang fasilitator bagi memudahcara pembelajaran pelajar yang belajar melalui pemerhatian terhadap perbuatan, pelakuan seseorang atau kemahiran melalui demonstrasi dan pemodelan.
          


          
            

          


          
            Sesetengah ilmu itu adalah sangat sukar dijelaskan menggunakan perkataan; sebagai contoh, mengajar pelajar mengenai topik medan magnet. Dalam kes ini, medan magnet sukar dijelaskan dan sukar dilihat. Namun pelajar dapat memerhatikan corak habuk besi di atas kertas putih yang kelihatan dalam eksperimen yang dilakukan. Justeru demonstrasi atau tunjuk cara amat penting bagi membolehkan pelajar belajar melalui pemerhatian. Fasilitator seharusnya memberikan penerangan khusus sebelum sesi pembelajaran melalui pemerhatian dilakukan oleh pelajar.
          


          
            

          


          
            (b) Mediatif
          


          
            

          


          
            Pembelajaran juga boleh berlaku melalui bantuan mediatif iaitu melalui interaksi yang dirancang oleh fasilitator. Kaedah mediatif adalah berasaskan kepada pembelajaran konstruktivis dan berkonsepkan deduktif iaitu membina pengetahuan pelajar melalui pengalaman terdahulu. Kaedah ini juga memerlukan peranan fasilitator sebagai pemudahcara, khususnya untuk membantu pelajar mengaitkan pengetahuan yang lalu dengan situasi yang sedang dilalui. Terdapat beberapa tujuan utama mediatif, antaranya ialah untuk menolong pelajar belajar untuk mengaplikasikan pengetahuan dalam menyelesaikan masalah, membuat keputusan dan mengenal pasti andaian. Peranan fasilitator adalah merancang kesesuaian mediatif dengan kandungan atau isi pelajaran.
          

        


        
          

        


        
          
            (c) Generatif
          


          
            

          


          
            Pembelajaran juga boleh berlaku melalui penjanaan idea secara kritis dan kreatif oleh pelajar. Oleh itu fasilitator perlu membimbing pelajar menyelesaikan masalah secara kreatif dengan menjana, membina, menggunakan idea yang asli dan unik. Kaedah generatif boleh dilaksanakan melalui pelbagai bentuk termasuk sumbangsaran, perbincangan dan pemetaan minda. Pelajar akan mengeluarkan idea dalam kumpulan dan membentuk interaksi sesama ahli. Fasilitator perlu merancang bahan yang sesuai agar proses generatif ini menepati matlamat pembelajaran.
          


          
            

          


          
            (d) Kolaboratif
          


          
            

          


          
            Pembelajaran juga boleh berlaku melalui kerjasama pelajar apabila bekerja dalam kumpulan untuk menyelesaikan masalah. Melalui kaedah ini, fasilitator perlu membahagikan beberapa orang pelajar dalam kumpulan yang akan saling bantu membantu dalam mencari penyelesaian masalah. Semasa bekerja dalam kumpulan kolaboratif, pelbagai aspek pembelajaran berlaku yang mengasah kemahiran dan bakat pelajar termasuk kemahiran berfikir secara kreatif dan kritis, kemahiran berkomunikasi dan kemahiran mengurus. Fasilitator juga mungkin boleh membantu menghubungkan pelajar dengan individu luar yang pakar dalam bidang khusus (Kolmos et al., 2007).
          

        


        
          

        


        
          
            (e) Outside-context
          


          
            

          


          
            Pembelajaran juga boleh berlaku melalui aktiviti yang berfokus dan insentif dalam satu tempoh masa tertentu. Pembelajaran berlaku selalunya melalui pengalaman mengendalikan acara contohnya seperti seminar, bengkel dan projek. Fasilitator bertindak sebagai pakar rujuk atau penasihat dalam pelaksanaan aktiviti pembelajaran seperti ini. Tugas utama fasilitator sebagai pemudahcara adalah bagi memberikan maklum balas terhadap kekuatan dan kelemahan aktiviti pembelajaran yang telah dilaksanakan oleh pelajar, bagi tujuan penambahbaikan pada masa hadapan.
          


          
            

          


          
            (f) Metakognitif
          


          
            

          


          
            Pembelajaran berlaku apabila pelajar dibimbing oleh fasilitator bagi memikirkan tentang proses pembelajaran, membuat perancangan pembelajaran, pemantauan dan seterusnya membuat penilaian kendiri terhadap proses pembelajaran yang telah dilalui. Melalui kaedah pembelajaran ini, pengetahuan disimpan dalam bentuk struktur dalam melakukan sesuatu (contoh: tingkah laku, proses, kaedah) dan disimpan dalam pemikiran untuk diaplikasikan dalam situasi yang berbeza pada masa akan datang.
          


          
            

          


          
            Pembelajaran menggunakan kaedah metakognitif ini adalah tidak disedari oleh kebanyakan pelajar di peringkat rendah seperti sekolah. Namun bagi pelajar-pelajar dewasa di universiti, menyedari keupayaan belajar menggunakan kaedah metakognitif ini akan memberikan satu kelebihan pembelajaran dan akan meningkatkan kematangan dalam membuat keputusan.
          

        


        PRINSIP-PRINSIP PBP



        
          
            Berdasarkan pelaksanaan strategi-strategi pembelajaran yang dibincangkan, terdapat empat prinsip yang perlu diperhatikan, di mana dua prinsip terawal merangkumi kejelasan skop pembelajaran, manakala dua yang terakhir mengadaptasi kemampuan sendiri terhadap skop (Mook Son Sang, 2010). Prinsip-prinsip tersebut iaitu:
          


          
            

          


          
            (a) Pembelajaran Terarah Kendiri
          


          
            

          


          
            Pembelajaran berlaku apabila pelajar dibenar menentukan sendiri tajuk, matlamat, objektif dan hasil pembelajaran dalam sesuatu bidang yang hendak dipelajari. Fasilitator memudahcara dengan menentukan hasil pembelajaran yang ingin dicapai dan memantau perkembangan pelajar.
          


          
            

          


          
            (b) Pembelajaran Akses Kendiri
          


          
            

          


          
            Pembelajaran berlaku apabila pelajar digalakkan untuk mencari dan mendapatkan maklumat-maklumat mengenai tajuk yang ingin dipelajari melalui pelbagai sumber. Sumber ini boleh juga disediakan oleh fasilitator atau sumber atas inisiatif pelajar sendiri. Pembelajaran Akses Kendiri masih lagi memerlukan fasilitator untuk menentukan hasil pembelajaran dan objektif pembelajaran, namun kebebasan pelajar terhad kepada menentukan bahan maklumat untuk pembelajaran.
          


          
            

          


          
            (c) Pembelajaran Kadar Kendiri
          


          
            

          


          
            Pembelajaran berlaku apabila pelajar membuat penilaian dan pentaksiran sendiri mengenai tajuk yang dipelajarinya. Penguasaan terhadap tajuk pembelajaran memerlukan bantuan fasilitator. Pembelajaran akan beralih ke tajuk yang baru setelah pelajar menguasai tajuk terdahulu. Kebebasan pelajar adalah terletak kepada kuantiti dan kelajuan pembelajaran yang bergantung kepada keupayaan mereka sendiri.
          

        


        
          

        


        
          
            (d) Self-paced
          


          
            

          


          
            Pembelajaran berlaku secara kawalan sendiri ke atas kadar kelajuan penguasaan yang mampu. Berbeza dengan Pembelajaran Kadar Kendiri yang mempunyai sasaran skop dan had-had khusus, pembelajaran Self-paced lebih memberi autonomi kepada pelajar untuk mengawal sendiri skop, kuantiti dan kelajuan pembelajaran mengikut keupayaan sendiri. Dalam kes ini, fasilitator harus peka dengan kemampuan pelajar dan memudahcara mengikut perkembangan individu masing-masing di dalam kelas atau di luar kelas.
          


          
            

          


          
            Bagi memastikan kaedah-kaedah, strategi-strategi dan prinsip-prinsip ini dapat dipenuhi dan dipatuhi, fasilitator dapat menggalakkan pelajar dalam beberapa aspek melalui:
          


          
            

          


          
            (i) Menggalakkan hubungan pelajar dan fasilitator
          


          
            

          


          
            Dalam mewujudkan suasana pembelajaran yang menarik, serta mengekalkan motivasi dan penglibatan pelajar dalam pembelajaran, perhubungan yang baik antara fasilitator/guru dengan pelajar di dalam dan di luar bilik darjah adalah penting. Fasilitator perlu mempunyai kemahiran dalam memotivasikan pelajar kerana tanpa motivasi proses pembelajaran tidak akan bermakna dan tidak berkesan (Hashim et al., 2003). Pelajar akan lebih cenderung untuk melaksanakan sebarang tugasan pembelajaran apabila mereka menyedari bahawa fasilitator sentiasa mengambil berat tentang kemajuan mereka (Lucas & Bernstein, 2005).
          


          
            

          


          
            (ii) Menggalakkan kerjasama antara pelajar
          


          
            

          


          
            Pembelajaran boleh dipertingkatkan apabila sesuatu perkara itu dilakukan secara berpasukan. Di samping itu, pembelajaran yang berkesan adalah disebabkan oleh kerjasama antara pelajar dan bukannya usaha secara individu. Peranan fasilitator adalah bagi menggalakkan pelajar berhubung dan bekerjasama sesama pelajar.
          


          
            

          


          
            (iii) Menggalakkan pembelajaran aktif
          


          
            

          


          
            Aspek peranan fasilitator ditekankan bagi menggalakkan penglibatan aktif pelajar dalam mengendali pembelajaran sendiri berbanding bergantung kepada input dari fasilitator. Menurut Lucas dan Bernstein (2005), pelajar yang melibatkan diri secara aktif boleh mengekalkan dan memahami lebih banyak ruang lingkup ilmu, aktif dalam perbahasan, penulisan, perbincangan, serta mengaplikasikan dengan pengalaman dan pengetahuan yang dimiliki. Hal ini berbeza dengan pelajar yang duduk secara pasif ketika ceramah, tayangan video, atau sebagainya. Sehubungan itu, pembelajaran aktif menggunakan kaedah-kaedah dan strategi-strategi bertepatan amat penting dalam menentukan keberkesanan pembelajaran.
          


          
            

          


          
            (iv) Memberikan maklum balas yang cepat
          


          
            

          


          
            Fasilitator perlu memainkan peranan untuk menumpukan usaha memberi maklum balas kepada pelajar secara cepat. Maklum balas fasilitator amat penting khususnya maklum balas berkaitan hala tuju dan kandungan pembelajaran. Maklum balas perlu dilakukan dengan kerap untuk melatih pelajar, khususnya diberikan selepas penilaian seperti kuiz, peperiksaan, ujian, projek dan tugasan. Maklum balas ini boleh digunakan oleh fasilitator untuk menilai pencapaian pelajar (Lucas & Bernstein, 2005). Kebanyakan fasilitator atau guru lebih gemar memberikan tugasan, namun maklum balas pula tidak diberikan setelah selesai tugasan.
          


          
            

          


          
            
              (v) Menitikberatkan masa bertugas
            


            
              

            


            
              Menurut Lucas dan Bernstein (2005), fasilitator perlu memainkan peranan yang penting dalam penggunaan masa terutamanya masa mengajar. Masa yang ada digunakan sepenuhnya dengan memberi tumpuan pengajaran pada sesi kelas, kandungan pelajaran yang hendak diajar dan mengelakkan perbincangan yang tidak relevan.
            


            
              

            


            
              (vi) Berkomunikasi dengan pelajar
            


            
              

            


            
              Komunikasi merupakan prinsip utama dalam pengajaran dan pembelajaran berkesan. Ia membuka ruang kepada pelajar untuk mengemukakan soalan dan berbincang berkenaan masalah dan isu-isu berkaitan dengan kursus, tidak kira sama ada pelajar bertanya soalan sebelum, semasa atau selepas kelas (Lucas & Bernstein, 2005). Oleh itu, fasilitator amat digalakkan untuk kerap bertanya soalan dan memberi peluang kepada pelajar untuk bertanya soalan dari masa ke semasa pada setiap kali sesi pembelajaran.
            


            
              

            


            
              (vii) Menghormati pelbagai bakat dan cara pembelajaran
            


            
              

            


            
              Gabungan pelajar dalam kelas adalah terdiri daripada pelbagai perbezaan yang tersendiri termasuk aspek pengetahuan, bakat yang dimiliki, dan perbezaan kemahuan untuk belajar. Seorang pelajar yang mahir dalam perbincangan di dalam kelas mungkin kurang mahir di dalam kajian makmal. Pelajar yang mahir berurusan sendiri tentang perkara-perkara yang praktikal berkemungkinan kurang mahir kepada teori abstrak atau dalam penyelesaian masalah. Oleh yang demikian, fasilitator perlu sentiasa memberikan peluang kepada pelajar untuk menunjukkan bakat mereka dalam pembelajaran berpusatkan pelajar. Di samping itu, fasilitator juga perlu menggalakkan pelajar untuk mempelajari cara baru yang boleh mencabar kebolehan mereka (Lucas & Bernstein, 2005). Rajah 2 menunjukkan kepelbagaian pelajar dalam kelas.

          Rajah 2: Setiap individu pelajar mempunyai kepelbagaian bakat dan kekuatan tersendiri

